
ІV. Приютӧ пемӧсъясӧс босьтан, приютӧ босьтӧм пемӧсъясӧс видлалан,     найӧс карантинируйтан
да налы ветеринарнӧй отсӧг сетан пӧрадок
1. Приют гражданскӧй оланпастэчаслӧн корӧмъяс серти кырымалӧм сёрнитчӧмъяс подув вылын босьтӧ пемӧсъяссӧ асшӧр уджалысьяссянь да юридическӧй кывкутысьяссянь, кодъяс збыльмӧдӧны кӧзяинтӧм пемӧсъясӧс куталӧм, нуӧдӧм да сетӧм серти, а сідзжӧ кӧзяинтӧм пемӧсъясӧс важ оланінъясӧ бӧр лэдзӧм серти уджсӧ (водзӧ — Специализирутӧм организация), кӧзяинъяссянь, кодъяс ӧткажитчӧмаӧсь пемӧсъясӧс киын кутан инӧдысь, а сідзжӧ артмӧдчӧм серти гортса пемӧсъясӧс недыр кад видзӧм (недыр кад кежлӧ меститӧм) вылӧ гортса пемӧсъяслӧн кӧзяинъяссянь. 
2. Специализирутӧм организация приютӧ кутӧм пемӧскӧд ӧттшӧтш сетӧ пемӧссӧ учёт вылӧ босьтан торъя карточка, мыйлысь формасӧ урчитӧма Коми Республика мутасын кӧзяинтӧм пемӧсъясӧс видзӧм серти удж збыльмӧдан пӧрадокӧн, мый вынсьӧдӧма Коми Республикаса Веськӧдлан котырлӧн шуӧмӧн. 
3. Кӧзяинъяссянь, кодъяс ӧткажитчӧмаӧсь пемӧсъясӧс киын кутан инӧдысь, пемӧсъяссӧ босьтӧны козьналӧм йылысь сёрнитчӧм подув вылын, кутшӧмӧс кырымалӧма Россия Федерацияса гражданскӧй оланпастэчас серти. 
4. Недыр кад видзӧм (недыр кад кежлӧ меститӧм) вылӧ гортса пемӧсъясӧс сетӧны сёрнитчӧмъяс подув вылын, кутшӧмъясӧс кырымалӧма гражданскӧй оланпастэчас серти. 
5. Приютӧ пемӧсъясӧс босьтӧм бӧрын 12 час чӧжӧн ветеринария юкӧнын специалист: 
медводдзаысь видлалӧ найӧс да донъялӧ налысь дзоньвидзалунсӧ;
нуӧдӧ пемӧссӧ паразитъясысь колана обработайтӧмсӧ;
пасъялӧ быд пемӧсӧс видлалан бӧртасъяссӧ пемӧссӧ учёт вылӧ босьтан  торъя карточкаӧ. 
6. Осмотр дырйи индыссьӧ пемӧсъяслӧн дзоньвидзалун серти ӧтувъя клиническӧй состояниеыс, эмӧсь либӧ абуӧсь вуджан висьӧмъяслӧн ортсыса признакъясыс, доймалӧмъясыс, пемӧсъясӧс лёка видзан признакъясыс, признакъясыс сы серти, мый пемӧслӧн эм кӧзяин, туявсьӧ помкатӧг усьласьӧ-ӧ (оз усьлась) пемӧсыс, а сідзжӧ урчитсьӧ пемӧслы эновтны позьтӧм ветеринария отсӧг сетӧмын да бурдӧдӧмын коланлуныс. 
7. Приютӧ босьтӧм пемӧсъясӧс медводдзаысь видлалӧм бӧрын сэк, кор колӧ, налы сетӧны эновтны позьтӧм ветеринария отсӧг да бурдӧдӧны найӧс. 
8. Приютъяс асьныс сетӧны пемӧсъяслы эновтны позьтӧм ветеринария отсӧгсӧ да бурдӧдӧны найӧс сэк, кор эм колана оборудование, лекарство препаратъяс, условиеяс да ветеринария юкӧнын специалистъяс либӧ корӧны бокӧвӧй йӧзӧс накӧд кырымалӧм сёрнитчӧм подув вылын.
9. Медводдзаысь видлалӧм да дзоньвидзалунсӧ донъялӧм бӧрын тайӧ юкӧдлӧн 5 пунктын индӧм кадколастӧ кӧзяинтӧм став пемӧссӧ торйӧдӧны карантин вылӧ.
10. Карантинируйтӧм серти мероприятиеясыс збыльмӧдсьӧны ветеринария юкӧнын специалистлӧн видзӧдӧм улын 10 лун чӧж.
11. Карантин дырйи пемӧсъяслы оз позь лоны приютӧ сӧмын на веськалӧм пемӧсъяскӧд ӧтилаын.
V. Кӧзяинъястӧм пемӧсъясӧс кодзӧм да найӧс вакцинируйтӧм
1. Карантинируйтан период помассьӧм бӧрын сутки чӧж клиническӧй боксянь дзоньвидза пемӧссӧ ветеринария правилӧяс серти быть колӧ вакцинируйтны бешенствоысь да мукӧд висьӧмысь, мыйяс вермасны вӧчны лёктор мортлы да пемӧслы. 
2. Ветеринария юкӧнын специалист примитӧ пемӧсъясӧс кодзны позянлун йылысь помшуӧмсӧ найӧс видлалӧм бӧрын пемӧсъяслысь арлыдсӧ, аслыспӧлӧслунъяссӧ да физиологическӧй состояниесӧ тӧд вылӧ босьтӧмӧн. 
3. Оз кодзны пемӧсъясӧс, кодъяс веськалӧны приютӧ да кодъяслӧн сьылі дом либӧ мукӧд эмтор вылын эмӧсь кӧзяин йылысь тӧдмӧгъяс, а сідзжӧ  кодъяслӧн эм пасйӧм йылысь пас, микрочип, татуировка, жетон, пемӧсӧс тӧдмалӧм вылӧ мукӧд юӧр. 
Тайӧ пунктын лыддьӧдлӧм пемӧсъяссӧ, кодъясысь кӧзяинъясыс ӧткажитчӧмаӧсь либӧ кодъяслысь кӧзяинъяссӧ 6 тӧлысь чӧж корсьӧм бӧрын эз аддзыны, кодзӧны ставлы индӧм подувъяс вылын. 
4. Пемӧсъяссӧ кодзӧны налы 6 тӧлысь тырӧм бӧрын торйӧн оборудуйтӧм жырйын (ветеринария блокын).
5. Кодзӧм бӧрын пемӧсъяссӧ видзӧны стационарын сэтшӧм условиеясын, кутшӧмъяс колӧны операция бӧрын пемӧс бӧрся дӧзьӧритӧм вылӧ. Ветеринария юкӧнын специалист урчитӧ кодзӧм серти операция бӧрын пемӧс бӧрся дӧзьӧритан кадсӧ кодзан ногсӧ да энь (ай) рӧдсӧ тӧд вылӧ босьтӧмӧн да сійӧ лоӧ 7 лунысь оз дырджык. 
6. Быд лун (луннас ӧтиысь оз гежӧдджыка) пемӧсъяссӧ клиническӧя видлалӧны да сэк, кор колӧ пемӧслы сетӧны ветеринария отсӧг. 
VІ. Кӧзяинтӧм пемӧсъясӧс маркируйтӧм (пасъялӧм)
Пемӧсъяссӧ, кодъяслӧн кӧзяиныс абу либӧ кодъяслӧн кӧзяинъясыс абу тӧдсаӧсь, быть колӧ маркируйтны (пасъявны) татшӧм ногӧн: 
кодъясӧс бӧр колӧ лэдзны найӧс кутанінъясӧ, маркируйтӧны синмӧн аддзана кульны да мыськыны позьтӧм, вушйытӧм да шондіысь вушйытӧм меткаясӧн пемӧслӧн пель пытшкас пельӧ пуктан торъя яръюгыд рӧма бирка (клипсы) ӧшйӧдӧмӧн, кӧні эм пасъян (учёт вылӧ босьтан) номер, кутшӧмӧс тшӧтш пасйӧны  кӧзяинтӧм пемӧсӧс учётӧ босьтан торъя карточкаын да Кӧзяинтӧм пемӧсъясӧс учёт вылӧ босьтан да пасъян  журналын тайӧ Пӧрадок дорӧ содтӧдын индӧм форма серти (водзӧ — Журнал). Колӧ, медым пельӧ пуктан биркалӧн (клипсылӧн) ыдждаыс лӧсяліс пемӧслӧн пель ыдждалы;
кодъясӧс кольӧны приютӧ, а сідзжӧ кодъясӧс сетӧны видзны да вӧдитчыны бокӧвӧй йӧзлы, маркируйтӧны чипируйтӧмӧн. Ветеринария юкӧнын специалист ӧтчыдысь вӧдитчан аппликатор отсӧгӧн шоша улас сюйӧ микрочип (транспондер). Микрочип (транспондер) — устройство, мыйлысь корпуссӧ вӧчӧма биосовместимӧй стеклӧысь, мый пытшкын эм микросхема, кӧні эм 15 паса аслас идентификационнӧй код, кутшӧмӧс тшӧтш пасйӧны кӧзяинтӧм пемӧсӧс учёт вылӧ босьтан торъя карточкаын да гижӧны Журналын кыдзи  пасъян (учёт вылӧ босьтан) номер. 
VІІ. Приютъясӧ пемӧсъяслӧн веськалӧм 
да сэтысь найӧс сетӧм серти учёт нуӧдӧм
1. Кӧзяинтӧм кыйӧм пемӧсъяссӧ колӧ босьтны учёт вылӧ налӧн веськалан лунӧ.
2. Приют збыльмӧдӧ пемӧсъяссӧ учёт вылӧ босьтӧмсӧ да найӧс бумажнӧй да электроннӧй носительяс вылын пасйӧмсӧ. 
3. Приютӧ быд  веськалӧм пемӧс вылӧ оформитӧны пемӧсӧс учёт вылӧ босьтан торъя карточка форма серти, кутшӧмсӧ урчитӧма Коми Республика мутасын кӧзяинтӧм пемӧсъяссӧ видзӧм серти удж збыльмӧдан пӧрадокӧн, мый вынсьӧдӧма Коми Республикаса Веськӧдлан котырлӧн шуӧмӧн. 
4. Пемӧссӧ учёт вылӧ босьтан торъя карточкасӧ колӧ видзны пемӧслӧн приютын олан став кадсӧ, а сідзжӧ приютын пемӧссӧ видзны помассян  лунсянь 3 во чӧж. 
5. Приют гижӧ пемӧсъяс йылысь юӧрсӧ Журналӧ. 
6. Пемӧсӧс видзигӧн сылӧн кувсян лунӧ лӧсьӧдӧны кӧзяинтӧм пемӧслӧн кувсьӧм серти акт форма серти, кутшӧмӧс урчитӧма  Коми Республика мутасын кӧзяинтӧм пемӧсъяссӧ видзӧм серти удж збыльмӧдан пӧрадокӧн, мый вынсьӧдӧма Коми Республикаса Веськӧдлан котырлӧн шуӧмӧн.
Сэк, кор пемӧсъяссӧ сетӧны налӧн кӧзяинъяслы либӧ сетӧны видзны да вӧдитчыны бокӧвӧй йӧзлы сы могысь, медым водзӧ вылӧ босьтны  пемӧссӧ киын кутӧмӧ, приютысь пемӧссӧ сетӧм йылысь юӧрсӧ приют гижӧ пемӧссӧ  учёт вылӧ босьтан торъя карточкаӧ сійӧс сетан лунӧ.
VІІІ. Кӧзяинтӧм пемӧсъясӧс виӧм
1. Приютын видзан пемӧсъяссӧ виӧмысь ӧлӧдӧма, сэтшӧм случайяс кындзи, кор колӧ дугӧдны вывті ёна висьӧмысь пемӧсъяслысь  физическӧя мучитчӧмсӧ, сэк, кор ветеринария юкӧнын специалист збыльысь аддзӧма, мый пемӧслӧн эм бурдӧдны позьтӧм сьӧкыд висьӧм либӧ мый сылӧн ёна доймалӧм вӧсна эмӧсь бурӧдны позьӧм висьӧмъяс, мыйяс дырйи пемӧсыс овны оз вермы. 
Ветеринария юкӧнын специалист виӧм серти лӧсялана процедурасӧ вӧчӧ гуманнӧя, мый гарантируйтӧ ӧдйӧ да висьтӧг кувсьӧмсӧ.
2. Ветеринария юкӧнын специалист примитӧ помшуӧм сы йылысь, мый  эмӧсь петкӧдласъяс да коланлун вины пемӧссӧ. 
Сэк, кор аддзӧмаӧсь вошӧм пемӧслысь кӧзяинсӧ, колӧ пемӧс кӧзяинлӧн пемӧссӧ виӧм вылӧ гижӧм сӧгласлун.
3. Пемӧссӧ виӧм йылысь юӧрсӧ приют гижӧ пемӧссӧ учёт вылӧ босьтан торъя карточкаӧ. 
4. Пемӧсъяслысь шойяссӧ, а сідзжӧ биологическӧй материалъяссӧ, кутшӧмъяс лоӧмаӧсь пемӧссӧ кодзӧм да мукӧд хирургическӧй манипуляция бӧрын, бырӧдӧны биологическӧй шыбласъяс чукӧртан, утилизируйтан да бырӧдан ветеринарно-санитарнӧй правилӧяс серти. Бырӧдны нутӧдз биологическӧй шыбласъяссӧ видзӧны биологическӧй шыбласъяс вылӧ морозильнӧй камераын.  
ІX. Пемӧсъяслы лӧсӧдӧм приютын кӧзяинтӧм пемӧсъяссӧ видзӧм,
важ оланінъясӧ кӧзяинтӧм пемӧсъясӧс бӧр лэдзӧм
1. Вакцинируйтӧм, кодзӧм, маркируйтӧм (пасйӧм) серти став колана уджсӧ помалӧм бӧрын кӧзяинтӧм пемӧсъяссӧ, кодъяс помкатӧг оз усьласьны,  бӧр лэдзӧны важ оланінъясӧ Коми Республика мутасын кӧзяинтӧм пемӧсъясӧс видзӧм серти уджсӧ збыльмӧдан пӧрадок серти, мый вынсьӧдӧма Коми Республикаса Веськӧдлан котырӧн. 
Кӧзяинтӧм пемӧсъяссӧ, кодъясӧс оз вермыны бӧр лэдзны налӧн важ оланінъясӧ, видзӧны приютын налӧн естественнӧя кувсьытӧдз либӧ татшӧм пемӧсъяссӧ бокӧвӧй йӧзлы видзӧм да вӧдитчӧм вылӧ сетӧдз сы могысь, медым босьтны пемӧссӧ киын кутӧмӧ. 
2. Пемӧсъясӧс быд лун видзӧмӧ пырӧны:
1) став пемӧссӧ да найӧс видзанінъяссӧ видлалӧм;
2) пемӧсъясӧс вердӧм, юкталӧм;
3) пемӧсъясӧс гуляйтӧдӧм;
4) пемӧсъясӧс видзанінъяссӧ, гуляйтӧдӧм вылӧ площадкаяссӧ да подсобнӧй жыръяссӧ идралӧм да дезинфекцируйтӧм;
5) пемӧсъяслы дозмукъяс да инвентар мыськӧм;
6) жыръясын гигиеническӧй наполнительсӧ вежӧм, жыръясын (вольеръясын) вольӧсъяссӧ (турунсӧ, ӧпилкисӧ либӧ мукӧд вольӧссӧ) мыйтакӧ либӧ тырвыйӧ вежӧм.
3. Колӧ, медым быд пемӧссӧ вӧлі могмӧдӧма торъя юкталан дозйӧн да медым пыр да урчиттӧм мындаын сылӧн вӧлі позянлун юны сӧстӧм юны позяна ва. Васӧ колӧ вежӧны суткинас 1 оз гежӧдджыка. 
4. Быд пемӧссӧ колӧ могмӧдны  сёян вылӧ торъя дозйӧн.
5. Колӧ, медым быд пемӧссӧ вердан рационыс, нормаыс да режимыс лӧсяліс пемӧсъяслӧн физиологиялы, энь (ай) рӧдлы да арлыдлы, сылӧн сикас да рӧд серти аслыспӧлӧслунъяслы, пемӧслӧн физиология боксянь состояниелы да  дзоньвидзалун серти состояниелы. 
6. Пемӧсъяссӧ юкталан дозъясӧ да налысь дозъяссӧ быд лун мыськӧны  пемӧсъяслы безопаснӧй мыськан средствоясӧн. Пемӧсъяссӧ, кодъясӧс видзӧны карантин вылӧ жырйын либӧ изоляторын, юкталан дозъяссӧ да        налысь дозъяссӧ мыськӧны мукӧд пемӧсӧс юкталан дозъясысь да налӧн дозъясысь торйӧн пемӧсъяслы безопаснӧй дезинфицирующӧй средствоясӧн вӧдитчӧмӧн. 
X. Пемӧсъяссӧ налӧн кӧзяинъяслы бӧр сетӧм, кӧзяинтӧм пемӧсъяссӧ выль кӧзяинъяслы сетӧм, приютъясӧ доброволечьяслӧн (волонтёръяслӧн) волӧм, пемӧсъясӧс видзан юкӧнын  канмусянь дӧзьӧр нуӧдысь органъяслӧн наӧн прӧверка  нуӧдігӧн  корӧм серти пемӧсъяссӧ найӧс видзанін серти сетӧм  
1. Пемӧсъяслы лӧсьӧдӧм приютъясын видза пемӧсъясӧс бӧр сетӧны кӧзяинъясыслы либӧ сетӧны бокӧвӧй йӧзлы видзӧм да вӧдитчӧм вылӧ сы могысь, медым водзӧ босьтны пемӧссӧ киын кутӧмӧ, наӧн гижӧм заявление серти. 
2. Сэк, кор пемӧслӧн сьылі дом либӧ мукӧд предмет вылысь аддзӧма кӧзяин йылысь тӧдмӧгъяссӧ, а сідзжӧ пасйӧм пассӧ, микрочипсӧ, татуировкасӧ, жетонсӧ, пемӧссӧ тӧдмалӧм вылӧ мукӧд юӧрсӧ, приют примитӧ кӧзяиныслы пемӧссӧ кутӧм йылысь быд позяна ногӧн пемӧссӧ кутӧмсяньыс 3 лунысь оз сёрджык юӧртан мераяссӧ. 
3. Приютса уджалысьяс приютӧ веськалӧм быд пемӧс йылысь тӧдмӧгъяссӧ (фотография, дженьыда опишитӧм, аддзан кадпас да места да содтӧд тӧдмӧгъяс) йӧзӧдӧны «Ӧтуввез» юӧртан да телекоммуникация везйын приютлӧн сайт вылын приютӧ пемӧслӧн воан лунсянь 3 лунысь оз сёрджык. 
4. Вошӧм пемӧслӧн кӧзяиныс, а сідзжӧ мӧд морт вермӧ шыӧдчыны пемӧсъяслы лӧсьӧдӧм приютӧ кутӧм пемӧсъяс йылысь збыль юӧр босьтӧмла, кутшӧмъясӧ сылы сетӧны дон босьттӧг. 
5. Пемӧсъяслы лӧсьӧдӧм приютъяслы быть колӧ лэдзны пемӧсъяссӧ видзанінъясӧ пемӧсъяссӧ воштӧм кӧзяинъяссӧ да йӧзӧс, кодъяс кӧсйӧны босьтны кутӧм пемӧсъяссӧ киын кутӧмӧ сы могысь, медым видзӧдлыны пемӧсъяссӧ пемӧсъяслы лӧсьӧдӧм приютъясӧн приютӧ волан урчитӧм график серти. 
6. Пемӧсъяссӧ, кодъяслӧн сылі домъяс либӧ мукӧдторъяс вылын эмӧсь кӧзяинъяс йылысь тӧдмӧгъяс, бӧр сетӧны кӧзяинъясыслы сэк, кор найӧ петкӧдлӧны документъяссӧ либӧ мукӧд эскӧдӧмтор, кутшӧмъяс эскӧдӧны пемӧсӧс киын кутан инӧдсӧ либӧ пемӧс вылӧ вещнӧй инӧдсӧ (рӧд, ветеринарнӧй паспорт да мукӧдтор). 
Сэк, кор абуӧсь документъяс, кодъяс эскӧдӧны пемӧс вылӧ киын кутан инӧдсӧ, пемӧссӧ вермӧны сетны мортлы, коді юӧртӧ пемӧс вылӧ киын кутан инӧдсӧ Россия Федерацияса оланпастэчасӧн урчитӧм пӧрадокын. 
7. Киын кутысьлы бӧр сетӧм пемӧсъясӧс видзӧм вылӧ рӧскодсӧ компенсируйтӧны, сы лыдын Россия Федерацияса гражданскӧй кодекслӧн 232 статья серти. Та дырйи индӧм пемӧсъяссӧ  видзӧм серти рӧскодсӧ оз мынтыны Россия Федерацияса сьӧмкуд системалӧн сьӧмкуд сьӧм тшӧт весьтӧ.
8. Пемӧсъяслы лӧсьӧдӧм приютъяслы да бокӧвӧй йӧзлы кодъяслы сетӧмаӧсь кӧзяинтӧм пемӧсъясӧс видзӧм да вӧдитчӧм вылӧ, быть колӧ найӧс видзны колана ногӧн да сэк, кор эм мыжыс кывкутны пемӧсъяслӧн кувсьӧм да доймалӧм вӧсна Россия Федерацияса оланпастэчас серти.
9. Кӧзяинтӧм пемӧсъясӧс киын кутан инӧдыс артмӧ Россия                 Федерацияса гражданскӧй кодексӧн урчитӧм пӧрадокын.
10. Быть колана карантинируйтӧм, вакцинируйтӧм, кодзӧм, маркируйтӧм серти мероприятиеяс нуӧдӧм бӧрын кӧзяинтӧм пемӧсъясӧс  дон босьттӧг сетӧны бокӧвӧй йӧзлы наӧн гижӧм заявление серти. 
11. Доброволечьяс (волонтёръяс) вермӧны волыны приютӧ быд лун сійӧ часъясӧ, кутшӧмъясӧс урчитӧма приютлӧн уджалан кадӧн, сійӧ лунъяс кындзи, кор нуӧдӧны санитарнӧй обработка да дезинфекцируйтӧны жыръяссӧ. 
Доброволечьяс (волонтёръяс) приютын асьнысӧ кутан правилӧясыс, а сідзжӧ доброволечьяссянь (волонтёръяссянь) гуманитарнӧй отсӧг босьтан правилӧясыс йӧзӧдсьӧны приютлӧн юӧртан стендъяс вылын. 
12. Пемӧсъясӧс видзан юкӧнын канмусянь дӧзьӧр нуӧдысь органъясса чина йӧзлӧн сэк, кор найӧ нуӧдӧны прӧверкаяс, корӧм серти пемӧсъяслы лӧсьӧдӧм приютъяслы быть колӧ сетны пемӧсъяссӧ найӧс видзанін серти.
Коми Республика мутасын  
пемӧсъяслы лӧсьӧдӧм приютъяслысь 
уджсӧ котыртан да сэні пемӧсъясӧс видзан
 нормаяссӧ урчитан пӧрадок дорӧ

